პროფესიული განვითარების საბჭოს 

2019 წლის N12 სხდომა

დანართი  1À
2019 წლის საშემოდგომო სესიაზე 
სახელმწიფო სასერტიფიკაციო გამოცდის ჩატარების წესი

1. სახელმწიფო სასერტიფიკაციო გამოცდები ტარდება სამინისტროს მიერ დამტკიცებულ საექიმო სპეციალობებში;
2. სახელმწიფო სასერტიფიკაციო გამოცდების ჩატარების ორგანიზაციულ–ტექნიკურ უზრუნველყოფას ახორციელებს სსიპ სამედიცინო და ფარმაცევტული საქმიანობის რეგულირების სააგენტო (შემდგომში სააგენტო);
3. სერტიფიკატის მაძიებელზე სააგენტოს მიერ გაიცემა საგამოცდო ფურცელი, რომელშიც აღინიშნება მაძიებლის სახელი, გვარი, პირადობის დამადასტურებელი დოკუმენტის ნომერი, რეგისტრაციის ნომერი, გამოცდის თარიღი და დრო;
4. სერტიფიკატის მაძიებელი გამოცდაზე უნდა გამოცხადდეს დადგენილ დროს; უნდა იქონიოს საგამოცდო ფურცელი და პირადობის დამადასტურებელი დოკუმენტი;
5. საგამოცდო ბილეთის მიღების შემდეგ მაძიებელი კარგავს გამოცდის გადავადების უფლებას;
6. სასერტიფიკაციო გამოცდების გადავადების საკითხს განიხილავს და გადაწყვეტილებას იღებს საგამოცდო კომისია, მაძიებლის წინასწარი განაცხადის საფუძველზე;
7. სახელმწიფო სასერტიფიკაციო გამოცდაზე მაძიებელი იღებს ბილეთს, რომელიც შეიცავს 200 ტესტ–კითხვას. ბილეთში ფიქსირდება მაძიებლის ვინაობა, საძიებელი სპეციალობა, გამოცდის თარიღი;
8. სასერტიფიკაციო გამოცდის ხანგრძლივობაა 3 საათი. გამონაკლის შემთხვევაში, საგამოცდო კომისიის გადაწყვეტილებით, შესაძლებელია დროის გაზრდა 0,5 სთ–ით. დროის ათვლა იწყება ბილეთის მიღებიდან;
9. ტესტური გამოცდების პასუხების შეფასება ხორციელდება შესაბამისი კომპიუტერული პროგრამის მეშვეობით. გასწორებული ბილეთის დედანი და მაძიებლის საგამოცდო ფურცელი ინახება სააგენტოში, სერტიფიკატის მაძიებლის სხვა საბუთებთან ერთად;
10. გამოცდის შედეგი აღინიშნება ბილეთში. დადებითად ჩაითვლება ნაშრომი, რომელშიც ტესტების 75,5% და მეტი სწორი პასუხია გაცემული; 

11. გამოცდის მიმდინარეობის პროცესში დაუშვებელია მაძიებლებს შორის საუბარი, ადგილიდან ადგომა, კონსპექტების, სახელმძღვანელოების და სხვა ლიტერატურის გამოყენება, ფურცლების და ბილეთის გადაწოდება, ასევე, ტელეფონის გამოყენება. აღნიშნული დარღვევებისათვის მაძიებელი მოიხსნება გამოცდიდან ან მისი ნაშრომი შეფასდება მოცემული მომენტისათვის შესრულებული სამუშაოს მიხედვით;
12. გამოცდის მსვლელობისას დარბაზში მაძიებლების, საბჭოს წევრების, სამინისტროს შესაბამისი სამსახურის, სააგენტოს წარმომადგენლების, დარგობრივი საგამოცდო და სააპელაციო კომისიის წევრების, კომპიუტერული უზრუნველყოფის ჯგუფის და აკრედიტებული დამკვირვებლების გარდა, სხვა პირი არ დაიშვება;
13. გამოცდაზე დამკვირვებლის სტატუსით დამსწრის აკრედიტაციაზე გადაწყვეტილებას იღებს სააგენტო, დაინტერესებული პირის მიერ გამოცდის ჩატარებამდე ათი დღით ადრე სააგენტოში შეტანილი განაცხადის საფუძველზე. დამკვირვებელს ეკრძალება საგამოცდო პროცესში ნებისმიერი ფორმით ჩარევა;
14. იმ შემთხვევაში, თუ მაძიებელს პრეტენზია აქვს გამოცდის შედეგზე, იგი უფლებამოსილია საგამოცდო კომისიის თავმჯდომარის სახელზე გააკეთოს სააპელაციო განაცხადი;
15. განაცხადი აპელაციაზე მიიღება მხოლოდ გამოცდის შედეგების გამოცხადების მომდევნო დღის 12 საათამდე;
16. სააპელაციო განაცხადს განიხილავს შესაბამისი დარგობრივი კომისია (თავმჯდომარე/მოადგილე);
17. გამონაკლის შემთხვევაში, წინასწარი განაცხადის საფუძველზე, სააგენტო უზრუნველყოფს მაძიებელს საგამოცდო ასისტენტით – თარჯიმნით;
18. სააგენტო გამოცდების საბოლოო შედეგებს წარუდგენს საბჭოს დასამტკიცებლად. საგამოცდო პროცედურის დარღვევის შემთხვევაში, საბჭო უფლებამოსილია გადასინჯოს, ან გააუქმოს გამოცდის შედეგები.

